Byw yn y golau
Darllen: 1 Ioan 2:1-2 a 1 Ioan 1:5-10
1Fy mhlant annwyl, dw i'n ysgrifennu hyn atoch chi er mwyn eich helpu chi i beidio pechu. Ond os bydd rhywun yn pechu, mae gynnon ni un gyda’r Tad sy'n pledio ar ein rhan ni, sef Iesu Grist, sy’n berffaith gyfiawn a da. 2 Fe ydy’r aberth wnaeth iawn am ein pechodau ni, ac nid dim ond ein pechodau ni, ond pechodau'r byd i gyd.
I mi mae’r ddwy adnod gyntaf ym mhennod 2 yn wych a gwefreiddiol. Mae Iesu Grist yn pledio ein hachos ni gerbron Duw. Mae gan bob Cristion le i fod yn ddiolchgar dros ben am gariad Iesu tuag ato. Mae na faddeuant pechodau ar gael, ac mae’r Cristion, tra yn y cariad cyntaf, yn deall yn iawn beth ydy pechod.  Mae’n gweld fel mae pechod yn ei frifo e ei hun yn bersonol, heb sôn am amharu ar ei berthynas â Duw.
Mae’r ail adnod yn mhennod 2 yn dweud bod Iesu Grist wedi marw drosom ni. Er mwyn i bobl gael perthynas â Duw, roedd rhaid i Iesu farw ar y groes, drosom ni ac yn ein lle. Fe yw’r un sydd wedi gwneud yn iawn am ein pechodau ni.

1 Ioan 1:5-10

5 Dyma'r neges mae e wedi ei rhoi i ni, a dyma ni nawr yn ei rhannu gyda chi: Golau ydy Duw; does dim tywyllwch o gwbl ynddo. 6 Felly, os dyn ni’n honni fod gynnon ni berthynas gyda Duw ac eto'n dal i fyw fel tasen ni yn y tywyllwch, mae’n amlwg ein bod ni’n dweud celwydd. Dyn ni ddim yn byw yn ffyddlon i’r gwir. 7 Ond os ydyn ni’n byw yn y golau, fel mae Duw yn y golau, dyn ni’n perthyn i'n gilydd, ac mae gwaed Iesu ei Fab yn ein glanhau ni o bob pechod. 
8 Os dyn ni’n honni ein bod ni heb bechod, dyn ni’n twyllo'n hunain a dydy'r gwir ddim ynon ni. 9 Ond os gwnawn ni gyffesu ein pechodau, bydd e'n maddau i ni am ein pechodau ac yn ein glanhau ni oddi wrth bopeth drwg, am ei fod e’n cadw ei air ac yn gwneud beth sy’n iawn. 10 Os dyn ni’n honni ein bod ni erioed wedi pechu, dyn ni’n gwneud Duw yn gelwyddog, ac mae’n amlwg bod ei neges e’n cael dim lle yn ein bywydau ni. 
Er maint aberth Iesu ac er bod pob un sy’n dod i berthynas â Duw drwy ffydd yn cael bywyd newydd, mae Cristnogion dal yn wynebu temtasiynau ac yn pechu yn aml. Pan dyn ni’n pechu mae yna faddeuant i’w gael (adn.9) Ond, ddylai neb gymryd y maddeuant yma’n ysgafn. 
‘Golau ydy Duw; does dim tywyllwch o gwbl ynddo.’  Dydi Duw ddim yn gallu edrych ar bechod, felly mae’n amhosib i neb gael perthynas â Duw heb gredu’n gyntaf bod Iesu Grist wedi marw ar y groes drostyn nhw. Unwaith mae person wedi derbyn y bywyd newydd yma drwy gredu yn aberth Iesu Grist dylai ei fywyd newid. Mae na le i amau ffydd a phroffes unrhyw un sy’n pechu, cyffesu’n fecanyddol a phechu eto’n syth (adnod 6). Mae’n ofynnol i Gristion wneud ei orau i fyw yn ‘ffyddlon i’r gwir ‘ a ‘ byw yn y golau, fel mae Duw yn y golau.’

Er mai drwy ffydd mae Cristion yn dod i berthynas â Duw mae yna ymdrech yn dilyn i fyw bywyd glân a phur yn nerth yr Ysbryd Glân – bywyd sy’n deilwng o aberth Iesu a’r ffaith mai ei waed sy’n ‘ein glanhau ni o bob pechod.’

Amen

